
§ 36 malillugu apeqqummut nr. 2010-34 akissut

Naalakkersuisut Inatsisartut suleriaasianni § 36, imm. 1 naapertorlugu ima apeqquteqar-
ninnut qujassuteqarput:

Ataani tunngavilersuutikka innersuussutigalugit, matumuuna Naalakkersuisunut 
apeqquteqaatigissavara

1. suleriuseq sorleq eqqortuunersoq?
2. Taassuma anaanaasup taamatut kommunimit pineqarnera inatsisit malillu-

git naapertuuttuunersoq?
3. Imaluunniit kukkusumik sullissinikkut taamatut iliuuseqartoqarnersoq?

Apeqquteqaammut tunuliaqutaasoq:
Apeqquteqaammut tunuliaqutaavoq Nuummi suliaq tigussaasoq, tassani anaanaasup 
kisermaap suli erninnginnerminili qitornassani meeraaqqerivimmut allatsissimavaa, na-
lunaarfigineqarlunilu utaqqisuni sallerniilluni, kisiannili kingusinnerusukkut saaffigiinnin-
nermigut paasivaa, utaqqisunit peerneqarsimalluni, maanna suliffeqannginnini pissutiga-
lugu.

Aammattaaq apeqquteqartup eqqaavaa ”avannaani utaqqisut ilaat salliutinneqartartut 
suliffittaarniassammata.”

Akissut: Qulaani apeqqutinut ataatsimut akissutitut Naalakkersuisut Meeqqanut suli 
atualinngitsunut perorsaanikkut inerikkiartuutaasunik ulluunerani neqerooruteqartarneq 
pillugu Inatsisartut peqqussutaat nr. 10, 5. december 2008-meersoq innersuutissavaat, 
tassani § 8, imm. 1-imi ersippoq kommunalbestyrelsi kommunimi meeqqerivinnut anger-
larsimaffimmilu paarsisarfinnut inissamik innersuussisartuusoq.

Peqqussummi pineqartumi § 9, imm. 4-mi ersipportaaq utaqqisut allattorsimaffiisa ilusis-
saat imarisassaallu pillugit kommunalbestyrelsi malittarisassanik aalajangersaasinnaa-
soq.

Utaqqisunik tulleriiaarinermut atatillugu peqqussummi qulaani pineqartumi § 10-mi aala-
jangersakkat atuupput, taakkulu malillugit kommunimi meeqqeriviit imaluunniit angerlar-
simafimmi paarsisarfiit inissaqalersillugit, kommunalbestyrelsi meeqqat utaqqisut akor-
nanni toqqartuissasoq, kommunimi meeqqerivinnut imaluunniit angerlarsimaffimmi paar-
sisarfinnut naapertuuttumik ukiullit akornanni, ataani tulleriiaarinissamik innersuussutit 
malillugit, taamaattorli meeqqat a-mi aamma b-mi pineqartut allanit tamatigut siulliun-
neqartassapput, angajoqqaatut oqartussaasut/meeqqamik pilersuisuiusut akornanni pis-
sutsit apeqqutaatinnagit. Aappariit katissimanngikkaluarlutik inooqatigiittut meeraat, an-
gajoqqaatut oqartussaasut/meeqqamik pilersuisuiusut katissimasut meeraattorluinnaq 
pineqassapput.

1) Ataatsimoortut a: Meeqqat - isumaginninnermut ataatsimiititaliamit innersuunneqartut 
- immikkut perorsaanikkut pisariaqartitsinertik pissutsilluunniit allat meeqqap inerikkiart-
orneranik ulorianartorsiortitsisinnaasut pissutigalugit.
2) Ataatsimoortut b: Meeqqat meeraaqqerivinniit kommunimiluunniit angerlarsimaffimmi 
paarsisarfinniit meeqqerivinnut ukiutik pissutigalugit nuuttussat.
3) Ataatsimoortut c: Meeqqat suliffeqartunik imaluunniit ilinniartunik kisermaajusunik an-
gajoqqaallit/pilersuisueqartut. 
4) Ataatsimoortut d: Meeqqat angajoqqaatut oqartussaasui/pilersuisuisut tamarmik sulif-
feqartut imaluunniit tamarmik ilinniagaqartut. 
5) Ataatsimoortut e: Meeqqat angajoqqaatut oqartussaassuseqartup/pilersuisuiusup 
aappaa suliffeqartoq imaluunniit angajoqqaap aappaa ilinniagaqartoq.
6) Ataatsimoortut f: Meeqqat angajoqqaatut oqartussaasui/pilersuisuii tamarmik sulif-
feqanngitsut imaluunniit ilinniagaqartuunngitsut.

Aammattaaq aalajangersakkami tassani imm. 2 naapertorlugu kommunalbestyrelsip 
utaqqisut allassimaffianniit toqqartuinermini ilutigisaanik qularnaassavaa, meeqqeriviit 
ataasiakkaat meerartaasa - perorsaanikkut anguniagassat pissutigalugit - ukiumikkut 
naammaginartumik siammaassimanissaat, nukappiaqqat niviarsiaqqallu sapinngisamik 
amerlaqatigiinnissaat, aamma meeqqat immikkut ittumik pisariaqartitsisut imaluunniit ta-
persersorteqartut naammaginartumik siammaassimanissaat. 

Taamaalilluni aalajangersakkat qulaani pineqartut – kommunit suleqatigalugit suliari-
neqartut – naapertorlugit, suliffissaaleqisut meeraat ataatsimoortunut f-nut ilaassapput, 
meeraq isumaginninnermut ataatsimiititaliamit, meeqqap immikkut perorsaanikkut pisari-
aqartitsinera pissutsilluunniit allat meeqqap inerikkiartorneranik ulorianartorsiortitsisin-
naasut pissutigalugit, salliutinneqartussatut innersuunneqanngippat.

Qaasuitsup Kommunianut kommunimilu illoqarfiit annerusut meeqqerivinnik sullissiviinut 
telefonikkut saaffiginninnermi, suliffissaaleqisut meerasa ataatsimoortunut a-nut 
ilaasutut kommuni naliliisimatinnagu, kommunip suliffissaaleqisut meeraannik immikkut 
inissisimatitsinera malunnaateqanngilaq.

Inussiarnersumik inuulluaqqusilluta

